
※藏府經絡先後病脈證第一 004 

    師曰：病人語聲寂然，喜驚呼者，骨節間病；語

聲喑喑然不徹者，心膈間病；語聲啾啾然細而長者，

頭中病（一作痛）。 

 

〔按〕： 

    頭中病之「頭」字，當是「腹」字。經中從無頭中病之文，且文義

不屬，必是傳寫之訛。 

〔註〕： 

    病人語聲寂然，謂寂然不語也。若惡人語是心病也。喜驚呼者，謂

不惡人語，且喜驚呼，是知其病不在心而在外也，故曰：骨節間病也。

病人語聲喑喑然不徹者，謂聲不響亮而不了徹也，此有礙於息氣，故知

為心膈間病也。病人語聲啾啾然細而長者，謂唧唧噥噥小而悠長也，因

不敢使氣急促動中，故知腹中病也。 

 

※藏府經絡先後病脈證第一 005 

    師曰：息搖肩者，心中堅；息引胸中上氣者，欬；

息張口短氣者，肺痿唾沬。 

〔註〕： 

    息者，一呼一吸也。搖肩，謂抬肩也。心中堅，謂胸中壅滿也。呼

吸之息，動形抬肩，胸中壅氣上逆者，喘病也。呼吸引胸中之氣上逆，

喉中作癢梗氣者，欬病也。呼吸張口，不能續息，似喘而不抬肩者，短

氣病也。蓋肺氣壅滿，邪有餘之喘也；肺氣不續息，正不足之短氣也。

然不足之喘，亦有不續息者；有餘之短氣，亦有胸中壅滿者。肺氣上逆

者，必欬也。欬時唾痰，嗽也。若欬唾涎沬不已者，非欬病也，乃肺痿

也。 


